Хроніка падзей 1917-1918 гг. на Магілёўшчыне

Адрачэнне

3 сакавіка (16 сакавіка па новым стыле) 1917 г. жыхары горада і губерні яшчэ ў поўным няведанні аб падзеях у сталіцах і арміі. Жыццё ішло спакойна, хоць і трывожна з-за трохдзённай адсутнасці газет. Маскоўскія газеты з’явіліся ў горадзе 4 сакавіка, і вестка аб адрачэнні цара ад прастола была сустрэта даволі спакойна. “Магілёўскі веснік” надрукаваў маніфест аб адрачэнні цара Мікалая II 5 сакавіка. 

“Было такое пачуццё, што людзі разам выдыхнулі і ўслых сказалі: “Даўно пара, так і трэба”. 

– Фінансы разладжаны, тавараабмен парушаны, прадукцыйнасць працы – на вялізную страту, – рэзюмаваў найбольш інфармаваны чалавек, міністр унутраных спарў Пратапопаў. 

– Шляхі зносін у поўным разладзе. Зімою 1916г. пад снежнымі заносамі аказалася 60 тысяч вагонаў з палівам, чарчаваннем і фуражом.

Наборы ў армію абязлюдзілі вёску, спынілася землеапрацоўчая прамысловасць. У гарадах галадалі, гандаль замёр пад страхам рэквізіцый… Тавараў было мала, цэны раслі, квітнеў продаж з-пад крыса, паявілася марадзёрства. Праца не ішла, а жыццё ляцела, яно патрабавала адказу на пытанні, якія ўзнікалі. Наступіў крызіс.

Аналагічныя сітуацыі мы назіраем і цяпер. І рэакцыя ў нас у асноўным тая ж: пажывём – пабачым”.

Так, мусіць, думалі і магілеўчане – удзельнікі святочнай маніфістацыі 5 сакавіка 1917 года на Дняпроўскім праспекце. Удзельнік гэтай падзеі П. Бязуглаў успамінаў: “Сабралася шмат салдатаў, афіцэраў Стаўкі, чыгуначнікаў, рабочых, навучэнцаў мужчынскай гімназіі. Ад плошчы на Дняпроўскім праспекце да самой турмы дэманстранты ішлі са сцягамі моўчкі. Вароты, дзверы і вокны былі расчынены, не было бачна ні арыштантаў, ні турэмнай варты. Дэманстранты спыніліся. Настаўнік спеваў мужчынскай гімназіі падышоў да аднаго з афіцэраў і спытаў дазволу спець рэвалюцыйную песню. Той разгубіўся і, паглядзеўшы з усмешкай на іншых афіцэраў, сказаў: “Чаму б не спець з такога выпадку, я сам ахвотна далучуся да вас”. Нястройна, няўпэўнена гімназісты заспявалі: “Отречёмся от старого мира…”. Затым больш упэўнена, з песняй, накіраваліся на Сянную плошчу. Доўга чакалі начальніка штаба Стаўкі генерала Аляксеева. Ён затрымаўся ў Мікалая II. Нарэшце генерал з’явіўся на трыбуне, зачытаў адрачэнне цара ад прастола. Салдаты, рабочыя і чыгуначнікі накіраваліся з песняй да гарадскога сада”. 

Арышт

Ужо на другі дзень пасля адрачэння цара Петраградскі Савет, улічваючы патрабаванні, вылучаныя на мітынгах і сходах, пастанавіў арыштаваць мужа і жонку Раманавых. Рашэнне было прынята Часовым урадам 7 сакавіка: “Прызнаць адрачоных імператара Мікалая II і яго жонку пазбаўлення волі і даставіць імператара, які адрокся, у Царскае Сяло”.

Выконвалі загад чатыры ўрадавыя камісары: Бублікаў, Грыбулін, Каменік, Вяршынін. Слова на дарогу сказаўміністр юстыцыі Керанскі: “Асабіста былога цара не турбаваць, абмежавацца зносінамі праз генерала Аляксеева”.

Камісары з фармальным прадпісаннем Часовага ўрада выехалі экстраным поездам у Магілёў 7 сакавіка. На наступны дзень яны едуць з вакзала на аўтамабілі ў Стаўку і просяць Аляксеева перадаць Мікалаю II: ён аб’яўляецца пазбаўленым волі. Былога цара суправаджае 47 чалавек – світа і прыслуга. Адпраўленне назначана на 5 гадзін дня 8 сакавіка. Імператарскі поезд складаецца, як заўсёды, з дзесяці вагонаў. За некалькі мінут да адпраўлення Мікалай II цераз платформу пераходзіць з поезда маці ў свій.

Першым у 16 гадзін адыходзіць поезд імператрыцы-ўдавы. У 16.45 ад Магілёўскага вакзала ў Царскае Сяло адправіўся блакітны імператарскі поезд…

Т.Палажэнцава

“Магілёўская праўда”. 12 сакавіка1992.

Стварэнне Савета

У другой палове сакавіка 1917 г. у Магілёве створаны Савет рабочых дэпутатаў. 4 красавіка адбылося ўстаноўчае пасяджэнне аб’яднанага Савета рабочых і салдацкіх дэпутатаў, эсэраменшавіцкага па сваім характары.У жніўні 1917 г. створана бальшавіцка-інтэрнацыяналісцкая арганізацыя. У ёй аформлена бальшавіцкая фракцыя (кала 25 чалавек). Членамі бюро выбраны М. Ц. Максімаў, А. І. Чарніцкі, А. Н. Залманзон. Бальшавікі Магілёва ў паўлегальных умовах вялі барацьбу з контррэвалюцыйнай Стаўкай, меншавікамі, эсэрамі, бундаўцамі. У дні карнілаўшчыныяны падпольна надрукавалі адозву да насельніцтва, праводзілі агітацыю сярод салдатаў Магілёўскага гарнізона, батальёна георгіеўскіх кавалераў, што ахоўвалі Стаўку.

БелСЭ. Т. 6. С. 499.

Сялянскі рух нарастаў

Губернскі камісар 7 мая ў сваім данясенні Часоваму ураду паведаміў аб сялянскім руху, які ахапіў усю губерню.

ДАРФ, ф. 398, воп. 2, спр. 113, л. 128.

Першы нумар газеты

Выйшаў першы нумар газеты “ Крестьянское слово”, орган Магілёўскага губернскага Савета сялянскіх дэпутатаў. Газета рэкамендавала сялянам чытаць “Правду”, “Солдатскую правду” і байкатаваць буржуазную прэсу.

“Социал-демократ». 24 мая 1917.
Захоп памешчыцкіх зямель

У Магілёўскі валасны зямельны камітэт ад арандатара маёнтка Раёк Майсея Маневіча.

Заява.

3 чэрвеня 1917 г. член Магілёўскага абласнога зямельнага камітэта Цімафей Іскарадаў у суправаджэнні звыш 50 душ сялян вёсак Мокрас і Шабель з’явіліся да мяне як да арандатара маёнтка раёк і прыступілі ад імя камітэта да незаконнай раздачы лугоў маёнтка Раёк паміж вышэйназванымі сялянамі…

Дзяржархіў Магілёўскай вобл., ф. 629, воп. 1, спр. 4, л. 1.

Генералы патрабавалі

У Стаўцы 16 ліпеня адбылася нарада з удзелам Керанскага, Савінкава, Брусілава, камандуючых Заходняга фронту – Дзянікіна і Паўночнага – Клямбоўскага, генералаў Аляксеева, Рузскага і іншых, якія ў мэтах барацьбы з рэвалюцыяй патрабавалі паўнаты ўлады для камандавання, стварэння карных часцей, увядзення смяротнай кары і ваенных судоў у тыле, “изъятия политики из армии”. Абмяркоўваўся таксама план вываду рэвалюцыйных войскаў з Петраграда ў  колькасці 80 – 90 тыс. салдат.

Кин Д. Война и Февральская революция// “Красная летопись”1923. С. 27.

Рашэнне Савета

Магілёўскі Савет рабочых і салдацкіх дэпутатаў прыняў рэзалюцыю пратэсту супраць увядзення смяротнай кары на фронце і ў тыле. У рэзалюцыі гаварылася: “Выканаўчы камітэт Магілёўскага Савета рабочых і салдацкіх дэпутатаў рашуча пратэстуе супраць спробы ўвесці ў тыле варварскую меру і катэгарычна патрабуе адмены яе на фронце”.

“Молот”. 18 жніўня 1917.

Палажэнне аб абласных камітэтах, прынятае магілёўскім павятовым земскім сходам

З журнала сходу 1917 г. сакавіка 22

“…Палажэнне ад валасных камітэтах, прынятае сходам у наступнай рэдакцыі:

1. Валасныя камітэты ствараюцца на месцах для падтрымання ў межах воласці спакою, парадку і грамадскай бяспекі і садзейнічання новаму ўраду ва ўсіх  яго пачынаннях.

Валасныя камітэты абавязаны праводзіць у жыццё розныя мерапрыемствы мясцовага характару, накіраваныя на ўрэгуляванне ўзаемаадносін мясцовага насельніцтва і праводзіць у жыццё ўсе цвёрдыя цэны, устаноўленыя ўрадам, для паніжэння кошту прадуктаў і працы, а таксама пытанні харчовае, засеву палёў, размяшчэння ваеннапалонных, урэгулявання работы дружын, размеркавання працы бежанцаў і ажыццяўленне іншых намечаных земствам мерапрыемстваў.

2. Валасныя камітэты ўтвараюцца ў кожнай воласці ў наступным саставе: а) старшыня валаснога папячыцельства або асоба, якая яго замяняе; б) мясцовыя земскія галосныя; в) земскія аграномы або агранамічныя старасты; г) земскія ветэрынарныя ўрачы; д) прадстаўнікі кааператываў, па аднаму ад кожнага; е) члены, якіх выбірае насельніцтва воласці як з прыпісанага люду, так і з усіх пражываючых у межах воласці асоб без уліку саслоўя, веравызнання і полу па аднаму ад 300 – 500 чал., па пастанове камітэта; ж) прадстаўнік ад земства па выбару земскай управы; з) па два прадстаўнікі ад мястэчак.

3. Камітэт павінен прыцягнуць да ўдзелу  ў ім прадстаўнікоў іншых груп насельніцтва і арганізацый, а таксама спецыялістаў, удзел якіх камітэт прызнае карысным.

4. Валасны камітэт вібірае са свайго асяроддзя старшыню, яго таварыша, казначэя і сакратара, а таксама трох прадстаўнікоў у павятовы камітэт, з якіх адзін з местачковага насельніцтва. Сакратар можа быць запрошаны і з пабочных асоб. Яго праца можа аплачвацца павятовай земскай управай.

5. Усе справы камітэт рашае простай большасцю галасоў, а пры раздзяленні галасоў пароўну голас старшыні дае перавагу. Пасяджэнне камітэту лічыцца адбыўшымся, калі ў ім удзельнічаюць старшыня і не менш трох членаў. Усе пастановы камітэта ўносяцца ў журнал.

Пастановы камітэта выконваюцца старшынёй або асобнымі членамі па даручэнню камітэта.

Для агульнага кіраўніцтва і ўзгодненасці дзеянняў валасных камітэтаў пры павятовай земскай управе ўтвараецца павятовы камітэт, у састаў якога ўваходзяць па два прадстаўнікі ад кожнага валаснога камітэта. З якіх адзін ад местачковага насельніцтва.

НГАБ, журнал 8-га Надзвычайнага Магілёўскага павятовага земскага сходу.

Перамога савецкай улады ў Магілёве

18 лістапада (1 снежня) 1917 г. Магілёўскі Савет прызнаў савецкую ўладу. Ваенна-рэвалюцыйны камітэт, утвораны з прадстаўнікоў выканкома Савета, магілёўскага гарнізона і 3-ай арміі, узяў уладу ў горадзе і ўстанавіў кантроль над Стаўкай. 20 лістапада (3 снежня) у Магілёве пачала дзейнічаць рэвалюцыйная Стаўка (Вярхоўны галоўнакамандуючы М.В. Крыленка, начальнік штаба М.Дз. Бонч-Бруевіч)

БелСЭ. Т. З. С. 251

Дапамога рэвалюцыйнага Мінска

З Мінска 19 лістапада накіраваны рэвалюцыйны атрад у Магілёў для барацьбы з контррэвалюцыйнай Стаўкай. У састаў мінскага атрада 2-ой арміі ўваходзілі браняпоезд і 60-ы Сібірскі полк.

Працоўныя Гомельшчыны ў барацьбе за ўладу Саветаў С. 64

Ліквідацыя контррэвалюцыйнай Стаўкі ў Магілёве

З успамінаў ураджэнца вёскі Сідаравічы М.Т. Панасевіча

Мітрафан Тарасавіч Панасевіч нарадзіўся 23.11.1899 г. у вёсцы Сідаравічы Магілёўскага раёна Магілёўскай вобл. З 1917 г. рабочы завода “Арсенал” у Петраградзе, потым у Чырвонай гвардыі. У 1917 г.удзельнічаў у штурме Зімняга палаца, ліквідацыі Стаўкі ў Магілёве, у 1918 – 1920 гг. змагаўся на франтах грамадзянскай вайны. У 1924–1927 гг. вучыўся на рабфаку ляснога інстытута. У 1932 г. скончыў Ленінградскую лесатэхнічную акадэмію. У Айчынную вайну працаваў у сістэме Наркамлесу, у 1946–1955 гг. галоўны інжынер на Гродзеншчыне, у 1956–1977 гг. выкладчык у Беларускім тэхналагічным інстытуце. Узнагароджаны ордэнам Чырвонага Сцяга, медалямі, ганаровымі граматамі Вярхоўнага Савета БССР. 

У 1917 г. Беларусь была франтавой паласой. На яе тэрыторыі знаходзіліся тры арміі Заходняга фронту. У Магілёве была Стаўка Вярхоўнага галоўнакамандуючага, дзе контррэвалюцыйныя генералы рыхтавалі сілы для разгрому рэвалюцыі. У Магілёве ў той час знаходзіліся часці «дзікай дывізіі», 4-ы Сібірскі казацкі полк, Гвардзейскі ардынарскі батальён, 2-і Арэнбургскі ўдарны батальён, шэраг дробных вайсковых падраздзяленняў і Георгіеўскі батальён. У Быхаве, дзе знаходзіўся «пад арыштам» генерал Карнілаў, былі сканцэнтраваны вайсковыя часці, якія падтрымлівалі Стаўку: Тэкінскі конны полк, чатыры сотні «дзікай ды- візіі» і часці польскага корпуса Доўбар-Мусніцкага. Быхаўская турма ўяўляла сабой неад’емную частку контрэвалюцыйнай Стаўкі, і таму Карнілаў, знаходзячыся там, не адчуваў сябе пад арыштам і фактычна кіраваў дзейнасцю Стаўкі. Ён пасылаў у Мarілёў інструкцыі, даваў указанні і асабіста Духоніну. Выконваючы гэтыя ўказанні Стаўка распарадзілася заняць Жлобін, устанавіла сувязь з атаманам Каледзіным, вырашыла ўмацаваць Магілёўскі гарнізон контррэвалюцыйнымі войскамі, сцягнула да горада некаторыя часці, пачала ствараць запасы зброі і боепрыпасаў, імкнулася ўстанавіць у Магілёве зверскі рэжым контррэвалюцыі. Адкрытае мяцежнае выступленне Стаўкі патрабавала ад бальшавікоў прыняць тэрміновыя меры да ліквідацыі гэтага контррэвалюцыйнага ачага ў Магілёве. Для ліквідацыі Стаўкі ў Петраградзе быў тэрмінова сфарміраваны зводны чырвонагвардзейскі атрад з рабочых-добраахвотнікаў і маракоў Балтыйскага флоту. 18 лістапада 1917 г. з Дзецкасельскага вакзала зводны чырвонагвардзейскі атрад спецыяльным эшалонам быў адпраўлены ў Магілёў. На станцыі Дно чырвонагвардзейцы сказалі, што яны едуць у Магілёў для ліквідацыі контррэвалюцыйнай Стаўкі і што за імі едзе ў спецыяльным эшалоне літоўскі полк, які разам з імі будзе ўдзельнічаць у ліквідацыі Стаўкі. Вестка аб руху рэвалюцыйных атрадаў для ліквідацыі Стаўкі паслужыла штуршком для перавароту ў Магілёве. Рэвалюцыйна настроеныя воінскія часці гарнізона перавыбралі дэпутатаў у Магілёўскі Савет, паслалі туды спецыяльныя дэлегацыі з патрабаваннем прыняць рашучыя меры для барацьбы з контррэвалюцыяй. Рабочыя і салдаты патрабавалі ад выканаўчага камітэта Савета і начальніка гарнізона генерала Бонч-Бруевіча прыняць меры для папярэджвання ўзброеных сутычак часцей Магілёўскага гарнізона з рэвалюцыйнымі войскамі, што прыбываюць з Піцера. Эсэры і меншавікі былі выгнаны з Савета, выканаўчы камітэт Магілёўскага Савета ўзначалілі бальшавікі. Новы выканком Магілёўскага Савета стварыў ВРК, якому была перададзена ўся паўната ўлады ў горадзе і кантроль над дзейнасцю Стаўкі. Пры Стаўцы быў створаны Ваенна-рэвалюцыйны камітэт з прадстаўнікоў рэўкомаў армій і франтоў, а таксама прадстаўнікоў цэнтральнай ваеннай арганізацыі. 22 лістапада ВРК Стаўкі пачаў сваю работу. 23 лістапада пры ВРК Стаўкі быў арганізаваны Ваенна-палявы штаб, які з’яўляўся асноўным аператыўным ядром новай Стаўкі. Так была ліквідавана контррэвалюцыйная Стаўка.

За зямлю, за волю!

Калі было атрымана паведамленне аб узброеным паўстанні ў Петраградзе, у многіх валасцях Магілёўскага павета прайшлі мнагалюдныя мітынгі. З вялікім уздымам прайшоў мітынг у вёсцы Княжыцы. Петраградскіх рабочых і салдат, якія звергнулі Часовы ўрад, вітаў ад імя княжыцкіх сялсн удзельнік рэвалюцыі 1905 г. Адам Васілевіч Палякоў. Сабраўшыеся на мітынг заявілі аб сваёй гатоўнасці аказаць поўную падтрымку Савецкай уладзе.

– У 1905 г. пасеялі мы канапелькі, а ўзышлі яны толькі ў 1917 г., – так вобразна сказаў на гэтым мітынгу княжыцкі селянін Захар Клімянкоў.

28 лістапада 1917 г. ВРК прыняў рашэнне аб нацыяналізацыі ўсіх памешчыцкіх маёнткаў у Магілёўскай губерні. У адпаведнасці з Дэкрэтам аб зямлі праводзілася новае землеўпарадкаванне. Сялянская бедната Магілёўскага павета нарэшце атрымала зямлю. Быў прыняты закон аб сацыялізацыі зямлі.

Але яшчэ збірала сілы для новага наступлення на савецкая ўладу контррэвалюцыйная Стаўка, якая засела ў Магілёве. У яе канчатковым разгроме прымалі ўдзел магіляўчане: матросы Балтыйскага флоту І.В. Горскі, В.С. Дудараў, Г.І. Балашоў, С.П. Кандрычын, рабочы заводы “Арсенал” М.Т. Панасевіч.

Матрос з крэйсера “Аўрора”

З успамінаў уражэнца вёскі Дары В.С. Дударава

У 1912 г. быў прызваны на ваенную службу і накіраваны ў Лібаву. Потым мяне адправілі служыць у г. Кранштат на крэйсер “Аўрора”, на якім я праслужыў да 1917 г. У пачатку лютага 1917 г. у горадзе стала неспакойна. Камандзір крэйсера “Аўрора” Нікольскі забараніў пускаць каманду на бераг. Маракі ўзбунтаваліся. Камандаванне крэйсера выклікала на бераг воінскую часць. Па камандзе нас пастроілі на верхняй палубе і, нічога не гаворачы, доўга трымалі, спадзяючыся, што мы ўзбунтуемся, каб потым выстраеныя на набярэжнай узброеныя войскі расстралялі нас. Але гэты намер не ўдаўся. Тады каманду распусцілі. Раніцай прыбыла група рабочых са сцягамі. Гэта паслужыла сігналам для аўрораўцаў, уся наша каманда са зброяй у руках выбегла на вуліцы Петраграда, каб ачысціць шлях для выхаду на вуліцы паўстаўшым рабочым.

Мы падышлі да школы юнкераў і прапанавалі ім ісці разам з намі. Яны вагаліся. Давялося нам зрабіць некалькі выстралаў па вокнах вучылішча, і тады юнкеры далучыліся да нас. Неўзабаве на наш бок перайшлт некалькі воінскіх часцей, у тым ліку два кулямётныя палкі. 1 сакавіка 1917 г. было аб’яўлена аб стварэнні Часовага ўрада, у які ўвайшлі царскія міністры, хоць цара ўжо не было. Урад прапанаваў сабраць устаноўчы сход, выбраць прэзідыум, які будзе кіраваць краінай. Аднак бальшавікі заявілі, што будуць змагацца за перадачу ўлады ў рукі Саветаў. Мы атрымалі каманду прыбыць у Петраград на мітынг.Калі пасля мітынгу мы прыбылі на крэйсер, супраць нас пачалося следства. Двух маракоў арыштавалі, але ненадоўга. Негледзячы на пагрозы Часовага ўрада, мы рыхтаваліся да барацьбы. 25 кастрычніка 1917 г. маракі крэйсера “Аўрора” з раніцы пачалі рыхтавацца да бою. Крэйсер падышоў да Мікалаеўскага мосту. Чакалі ўмоўнага знаку, каб адкрыць агонь. Калі атрымалі сігнал, маракі крэйсера далі поўны гарматны залп па Зімняму палацу. Неўзабаве атрымалі паведамленне, што Зімні ўзяты, а Часовы ўрад арыштаваны. Маракі крэйсера заступілі на варту па ахове Зімняга палаца. 20 лістапада 1917 г. група аўрораўцаў, у тым ліку я, пад кіраўніцтвам галоўнакамандуючага Крыленкі была накіравана ў Магілёў для ліквідацыі контррэвалюцыйнай Стаўкі. 17 красавіка 1918 г. дэмабілізаваўся і вярнуўся ў сваю родную вёску.

На баку Саветаў

5–10 студзеня 1918 г. адбыўся II губернскі з’езд Саветаў рабочых і салдацкіх дэпутатаў, на якім прысутнічалі прадстаўнікі ад 15 Саветаў.

Абмеркаваны пытанні: арганізацыя ўлады ў губерні, каардынацыя дзеянняў Саветаў рабочых і салдацкіх дэпутатаў і аб’яднанне гэтых арганізацый; аб Устаноўчым сходзе; аб III Усерасійскім з’ездзе Саветаў.

З’езд адобрыў усе мерапрыемствы, праводзімыя Саветам Народных Камісараў і Цэнтральным Выканаўчым Камітэтам Саветаў, і заявіў, што “ў выбары паміж Устаноўчым сходам і Саветамі, калі такі ўзнікне, Магілёскі губернскі з’езд заўсёды будзе на баку Саветаў рабочых, салдацкіх і сялянскіх дэпутатаў”. Па пытанню арганізацыі савецкай улады прынята пастанова аб паўнамоцтвах і функцыях мясцовых Саветаў. У ім указваецца, што ўся паўната ўлады на месцах належыць Саветам, функцыі якіх не трэба абмяжоўваць кантролем.

З газет “Революционная Ставка”, № 29 і «Известия Могилёвского Совета», № 10.

Зямлю- сялянам
7 студзеня 1918 г. IV Магілёўскі губернскі сялянскі з’езд заявіў аб неабходнасці раззбраення контррэвалюцыйных польскіх войскаў, якія знаходзяцца на тэрыторыі губерні і рабуюць працоўнае сялянства. У рэзалюцыі з’езда па зямельнаму пытанню гаварылася: “Зямлю атрымлівае ў карыстанне той, хто апрацоўвае яе ўласнай працай і працай сваёй сям’і без наёмнай працы. Увесь жывы і мёртвы інвентар (памешчыкаў) з сельсгаспабудовы і прдпрыемствамі пераходзіць у агульнанароднае карыстанне”.

НАРБ, ф. 52, воп.1, стр.8, л. 42 

Наступленне германскіх войск 

18 лютага пачалося наступленне германскага войска на Савецкую Расію пасля зрыву мірных перагавораў у Брэст-Літоўску. Яны наступалі дзвюма групамі: 10-ая армія – на Мінск – Магілеў – Віцебск, а 21-ы рэзервовы корпус – на Гомель. Нямецкія захопнікі мелі на мэце праз Полацк – Оршу выйсці на Смаленск, а праз Гомель – Бранск – на Маскву. 

Выканком губернскага Савета ўвеў асаднае становішча ў губерні і аб’явіў мабілізацыю ў Чырвоную армію ў сывязі з наступленнем немцаў.

Вялікая Кастрычніцкая сацыялістычная рэвалюцыя ў Беларусі. Т. 2. С.893-894.

На дапамогу Магілеву

Газета «Известия Савета рабочих, солдатских и крестьянских депутатов»  г. Масквы і Маскоўскай вобласці 27 лютага 1918 г. змясціла паведамленне, што на дапамогу Магілеву накіраваны некалькі атрадаў Чырвонай Арміі. Будуць таксама адпраўлены атрады ў Гомель і Смаленск.

Магілеўскі губвыканком у Мсціславе

У сувязі з заняццем Магілева нямецкімі акупантамі губвыканком 6 красавіка пераехаў у Мсціслаў. Апублікавана рэзалюцыя з’езда Саветаў Магілеўскай губерні па харчоваму пытанню. У ей губвыканкому прапаноўвалася ў самы кароткі тэрмін стварыць прадуктовыя камітэты і разам з мясцовымі Саветамі прыняць энергічныя меры па ўзяццю на ўлік усіх харчовых рэсурсаў, што маюцца ў губерні, арганізаваць закуп хлеба за межамі губерні, забяспечыць засеў палёў і патрэбы насельніцтва. Рэзалюцыя патрабавала ўзмацнення барацьбы са спекуляцыяй і самагонаварэннем. 

Дзяржархіў Магілеўскай вобл., ф. 64, воп. 1, спр. 2, л. 3. 

Асуджэнне эсэраўскага мяцяжу

18 ліпеня ў Мсціславе адбыўся з’езд прадстаўнікоў павятовых Саветаў Магілеўскай губерні. Ён абмеркаваў даклад з месц, зямельнага і фінансавага аддзелаў губвыканкома аб арганізацыі ў губерні камітэтаў беднаты, правядзенні ў жыццё дэкрэта аб хлебнай манаполіі і іншыя пытанні. З’езд асудзіў мяцеж эсэраў у Маскве, выказаўся за ўмацаванне Савецкай улады, за ўвядзенне ў жыццё дэкрэта аб хлебнай манаполіі. З’езд прызнаў, што хуткае стварэнне камітэтаў беднаты, як апорных пунктаў Савецкай улады ў весках, з’яўляецца пярвейшай задачай Саветаў.
ДАРФ, ф. 393, воп. 3, спр.210, л.1-2. 

Падпольны райком дзейнічаў

Ішлі цяжкія месяцы Брэсцкага перамір’я. Беларускую зямлю тапталі каваныя нямецкія боты. Прывычныя да грабяжу, прускія ваякі спяшаліся забраць апошняе дабро з бедных сялянскіх двароў. Загучала ў вёсках злавеснае слова «рэквізіцыя». Успыхвалі стыхійныя хваляванні. 

У пачатку 1918 г. ЦК РКП(б) паслаў на акупіраваную кайзераўцамі тэрыторыю Беларусі самых вопытных і загартаваных рэвалюцыянераў для арганізацыі падполля. Непасрэднае кіраўніцтва падпольнымі арганізацыямі было ўскладзена на Паўночна-Заходні абласны камітэт партыі. У ліку бальшавікоў, якія прыбылі на Магілёўшчыну для вядзення падпольнай работы, былі Брэгман, Сямёнаў, Равінскі і Любашэўскі. У складаных умовах Брэсцкага перамір’я ім прадстаяла арганізоўваць супраціўленне насельніцтва незаконным дзеянням германскіх улад, кантраляваць на месцах захаванне немцамі ўмоў Брэсцкага дагавору. Не было выключэннем, што немцы паспрабуюць сарваць перамір’е, і тады пад пагрозай аказаўся б лёс маладой рэспублікі. Таму на падпольшчыкаў была ўскладзена задача: стварэнне партызанскіх атрадаў.

Цэнтральны Камітэт партыі распрацаваў чоткую структуру падполля. Тэрыторыя рэспублікі была раздзелена на 7 раёнаў і 53 падраёны (паветы). Магілёўскі падпольны райком ажыцяўляў кіраўніцтва падпольнымі арганізацыямі Быхаўскага і Шклоўскага паветаў. Узначаліў камітэт вопытны работнік Аляксандр Брэгман. Яго намеснікам быў кіраўнік шклоўскага падполля Н.І. Сямёнаў, сакратаром – бальшавік Рэвека Вайнер. Уся работа падполля была разлічана на самую цесную сувязь з насельніцтвам, на яго падтрымку і дапамогу.

– Перш за ўсё перада мной стаяла задача знайсці таварыша з мясцовых жыхароў, які б добра ведаў абстаноўку і карыстаўся аўтарытэтам у сялян, –успамінаў Сямёнаў. – Такім чалавекам аказаўся М.П. Матронкін, удзельнік рэвалюцыйнага руху 1905 г. У першыя дні перайшоў на падпольную работу і сельскі настаўнік Г.М. Лабузноў. Падпольны райком звяртаў асаблівую ўвагу на арганізацыю растлумачальнай работы сярод насельніцтва.

Падпольшчыкі распаўсюджвалі агітацыйную літаратуру сярод сялян, вялі работу і сярод акупацыйных войск. Магілёўскі райком забяспечваў лістоўкамі. У падпольнай друкарні на Лупалаве друкавалася бальшавіцкая газета «Падпольная праўда». Райком кіраваў на месцах арганізацыяй партызанскіх атрадаў. Збіралася і звозілася зброя ў тайныя партызанскія месцы. У маі 1918 г. сіламі аб’яднаных партызанскіх атрадаў захопнікі з Лупалава былі выгнаны. 28 мая быў створаны павятовы выканаўчы камітэт Саветаў рабочых, салдацкіх і сялянскіх дэпутатаў. Лупалаўская партарганізацыя ўстанавіла цесную сувязь з Магілёўскай партыйная групай і аказвала ёй вялікую дапамогу ў набыцці зброі і палітычнай літаратуры.

31 кастрычніка 1918 г. часцямі Чырвонай Арміі г. Магілёў вызвалены ад нямецкіх акупантаў. У горадзе адбылася грандыёзная дэманстрацыя і мітынг працоўных горада разам з войскамі Чырвонай Арміі і партызанамі.

У хуткім часе пасля вызвалення Магілёўшчыны ад нямецкіх войск у газеце «Саха і молат» № 6 была надрукава аб’ява:

«17 студзеня 1919 года ў Магілёве склікаецца Магілёўская павятовая канферэнцыя РКП(б).

Парадак дня:

1. Даклады з месц. 2. Бягучы момант. 3. Арганізацыйныя пытанні. 4. Выбары на губканферэнцыю.

Па данных мандатнай камісіі, дэлегаты першай павятовай Магілёўскай партканферэнцыі прадстаўлялі 319 арганізаваных членаў і 366 спагадлівых пры валасных ячэйках. Дэлегат ад Палыкавіцкай воласці Механік далажыў канферэнцыі, што валасная партыйная ячэйка была арганізавана ў лістападзе 1918 г. членамі падпольнай арганізацыі. Дэлегат ад Княжыцкай воласці Барысенка расказаў аб тым, што партыйная ячэйка стала сапраўдным баявым атрадам камуністаў, і яшчэ 30 сялян заявілі аб сваім жаданні ўступіць у партыю бальшавікоў. 

Першая Магілёўская павятовая партканферэнцыя паставіла перад камуністамі шэраг неадкладных задач. Гэта – арганізацыя зямельных аддзелаў, прыцягненне беднаты і сярэдняга сялянства да работы ў савецкіх органах, палітмасавая работа на месцах.

І. Гаўрылаў

“За камуністычную працу”. 19 лютага 1966.

Партызанскі рух у вёсцы Сухары, 1918 год

Ініцыятарамі стварэння партызанскага атрада ў 1918 г. былі:

Якубаў Кузьма Конанавіч – камандзір атрада, ураджэнец вёскі Гладкова Чавускага павета;

Цюхцяеў Андрэй Ларывонавіч – камісар атрада, ураджэнец в. Іванавічы, які прыехаў у родныя мясціны з землякамі-вайскоўцамі з-пад Дарагабужа.

Партызаны: Валчанкоў Ілья Савельевіч, Валчанкоў Цімафей Мацвеевіч, Валчанкоў Іван Іванавіч, Дзем’янкоў Іван.

Партызаны з в. Іванавічы: Рыжкоў Мікалай Фёдаравіч, П’янкоў Павел Раманавіч, П’янкоў Ягор Іванавіч, Сталяроў Міхаіл.

Пазней партызанскі атрад быў пераўтвораны ў 3-юю сотню 3-га Магілёўскага чырвонагвардзейскага атрада. Байцы гэтага атрада разбілі белапалякаў каля в. Іванавічы. У в. Мікалаеўка захапілі склад з боепрыпасамі, затым у г.Магілёве захапілі турму і вызвалілі палітзняволеных, якімі папоўнілі атрад. Разведаўшы, дзе ў Магілёве знаходзіцца штаб белапалякаў, разграмілі яго, перабіўшы ўсіх афіцэраў. Пасля гэтага працягвалі наступленне на Бабруйскай шашы і каля в. Буйнічы разграмілі конніцу белапалякаў.

Далейшы лёс камандзіра 3-яй сотні 3-га чырвонагвардзейскага атрада К.К. Якубава трагічны. Ён пацярпеў ад паклёпніцкага даносу і, не вытрымаўшы гэтага, застрэліўся. Прывезлі яго цяжка параненага ў школу в. Гладкова, дзе ён і памёр. Яго невінаватасць была ўстаноўлена, але… Пахаваны К.К. Якубаў у вёсцы Гладкова.

Запісана з успамінаў жыхароў: в.Іванавічы – Гаршкова М.П., в. Гладкова – Якубавай Ф.В.

Барацьба за Савецкую ўладу ў Беларусі (1918-1920 гг.): Зборнік дакументаў…

Т.1.Мн., 1968.

Гэта было ў Хонаве

…Цяжкім быў для маладой краіны васемнаццаты год. На Магілёўшчыне тады часова гаспадарылі белапалякі, якія рабавалі насельніцтва, здзекаваліся з людзей. Не вытрымала гэтага хонаўскае насельніцтва, узялося за зброю. Васіль Бардзюгоў, Піліп Сысоеў, Пётр Галяшоў, Барыс Машароўскі, Мікалай Казакоў і іншыя сталі чырвонымі партызанамі. На Друці ад іх трапных куль знайшоў сваю смерць карнік-камендант, ад якога не ведалі літасці ні старыя, ні малыя.

Крыху пазней хонаўскія партызаны правялі другую аперацыю. Непасрэднай удзельніцай у ёй давялося быць тады яшчэ зусім маладой Феадосіі Латаковай. Як звычайна, яна панесла сваім аднавяскоўцам прадукты харчавання. Па дарозе сустрэла атрад карнікаў, які накіроўваўся ў вёску Угалле. Паведаміла пра гэта партызанам. Народныя мсціўцы рашылі зрабіць засаду. Нечаканы напад партызан зрабіў сваю справу: без адзінага выстрала ворагі былі раззброены. Паспяхова праведзеная аперацыя акрыліла партызан. Актывізавалася барацьба з акупантамі. Неўзабаве Васіль Бардзюгоў, брат Феадосіі Якімаўны, і яго баявыя сябры рашылі правесці больш буйную і складаную аперацыю. Ставілася задача знішчыць атрад белапалякаў, які знаходзіўся ў маёнтку пана Ярашэўскага. Спачатку ўсё ішло, як было задумана. Надвячоркам фурманка кранулася з месца. На возе сядзелі Піліп Сысоеў, Васіль Бардзюгоў і яго сястра. Недалёка ад маста іх спынілі  конныя легіянеры. Пры вобыску ў Піліпа Сысоева яны знайшлі невялікую бомбу. Збіваючы прыкладамі, іх пагналі ў маёнтак. Праз некаторы час былі арыштаваны Пётр Галяшоў, Барыс Машароўскі і Мікалай Казакоў. Цэлую ноч працягваўся допыт, катаванні. Арыштаваныя ні слова не прамовілі, не выдалі ніводнага свайго таварыша. Нічога не давадаліся каты і ад юнай сястры Васіля Бардзюгова, нягледзячы нават на невыносныя здзекі. Яе некалькі разоў усцягвалі на шыбеніцу і, калі дзяўчына траціла прытомнасць, адлівалі вадой. Нічога не дабіліся яны ад Феадосіі Якімаўны.

Іншы лёс чакаў партызан. Збітых да паўсмерці пецярых народных мсціўцаў белапалякі завезлі ў Незаўскі лес і там пасля здзекаў расстралялі. Толькі адзін Васіль Бардзюгоў яшчэ быў жывы. Аднак назаўтра, калі яго прывезлі дадому, і ён памёр ад некалькіх штыкавых і агнястрэльных ран…

З дня смерці хонаўскіх партызан мінула многа гадоў. Аднак героі не забыты. На мемарыяльнай дошцы, устаноўленай у цэнтры вёскі, напісана: “Вечная слава чырвоным партызанам, загінуўшым у 1918 годзе ў барацьбе з белапалякамі за ўстанаўленне Савецкай улады ў Беларусі”.

І.Стражэвіч

“За камуністычную працу”

21 ліпеня 1966.

Жыхары вёскі Хонава, расстраляныя польскімі легіянерамі:

Бардзюгоў Васіль Якімавіч

Голешаў Пётр Мікалаевіч

Казакоў Мікалай Васілевіч

Машароўскі Барыс Пятровіч

Сысоеў Піліп Васілевіч

Змагары за новую ўладу з вёскі Сідаравічы

У ліку рэвалюцыйных маракоў і рабочых-чырвонагвардзейцаў, якія прымалі непасрэдны ўдзел у кастрычніцкім узброеным паўстанні 1917 г. у Петраградзе, былі і сідараўчане: Г. І. Балашоў, С. П. Кандрычын - матросы лінкора «Петрапаўлаўск», М. Т. Панасевіч - рабочы завода «Арсенал». Усе трое актыўна ўключыліся ў работу па ўмацаванню новай улады ў Грудзінаўскай воласці, у якую ўваходзілі і Сідаравічы. Яны атрымалі ў Магілёве зброю і на кані М. Р. Шляханава прывезлі яе ў Сідаравічы( станковы кулямёт, дзве скрыні стужак, 30 вінтовак, 6 скрыняў патронаў і інш.). У Сідаравічах, у памяшканні школы, быў сфарміраваны чырвонагвардзейскі атрад, у які ўвайшло 30 найбольш актыўных і свядомых сялян. Узброеныя чырвонагвардзейцы ўступілі ў 1-ы Чавускі чырвонагвардзейскі атрад, якім камандаваў матрос-бальшавік Фёдар Мядзведскі. Сідараўчане ў гэтым атрадзе склалі 1-ую роту, камандзірам якой быў прызначаны Я. С. Шалкуноў, байцы М. Т. Панасевіч, Г. І. Балашоў, І. В. Гаўрылін, Р. І. Кавалёў, Ф. І. Топалеў. Праз некаторы час Чавускі атрад увайшоў у фарміраванне Чырвонай Арміі -- 152-і стралковы полк 17-й стралковай дывізіі.

Услед за першай групай чырвонагвардзейцаў з 30 чалавек у рады Чырвонай Арміі ўступіла другая група сідараўчан у колькасці 40 чалавек. Такім чынам, у перыяд грамадзянскай вайны байцамі і камандзірамі Чырвонай Арміі служылі 70 сідараўчан. Разам з усім рэвалюцыйным народам доўгія і цяжкія дарогі прайшлі гэтыя сідаравіцкія сяляне-беднякі, якія змагаліся за новае жыццё, не шкадуючы ні сіл, ні самога жыцця.

Чацвёра сідараўчан - С. К. Барыськоў, П. Ц. Каралёў, С. І. Карпечын і П. Л. Карпечын у канцы 1918 г. былі мабілізаваны ў Чырвоную Армію і адпраўлены ў горад Ельню, а праз некаторы час яны абаранялі Петраград ад войск Юдзеніча. У ліпені 1919 г. яны ўдзельнічаюць у баях з праціўнікам каля форта Чырвоная Горка. У 1920 г. яны змагаюцца на Паўднёвым фронце ў баях супраць Урангеля. У адным з баёў каля сяла Старадубаўка С. К. Барыськоў па-геройску загінуў, а П. Ц. Каралёў, цяжка паранены, быў па-зверску дабіты белагвардзейцамі. С. І. Карпечын, паранены ў правую нагу, быў схоплены ў палон і разам з іншымі палоннымі накіраваны на расстрэл. Пасля грамадзянскай вайны, вярнуўшыся дадому, Савасцян Іванавіч расказаў: «Я страціў многа крыві, у вісках стукала, ва ўсім целе слабасць, здавалася, вось-вось упаду. І я папрасіў канваіра: «Дабі мяне тут, не магу далей ісці». Але канваір адказаў: «Недалёка, дацягнеш!». Здавалася, усё, канец майму жыццю. Але ў гэты момант паказалася група чырвоных коннікаў, якія імчалі з усіх сіл. Белыя кінулі палонных і разбегліся». Карпечына накіравалі на лячэнне ў Сімферопаль, адкуль ён і вярнуўся ў роднае сяло. 

Трагічны лёс С. П. Кандрычына. Сцяпан Парфенавіч Кандрычын нарадзіўся ў 1885 г. у в. Сідаравічы. У 1912 г. быў прызваны на службу на Балтыйскі флот і служыў спачатку на крэйсеры «Аўрора», а потым пераведзены на лінкор «Петрапаўлаўск». У 1917 г. у ліку рэвалюцыйных маракоў і салдатаў удзельнічаў у кастрычніцкім узброеным паўстанні ў Петраградзе, а потым у падаўленні контррэвалюцыйнай Стаўкі ў Магілёве. Пазней яго накіроўваюць на работу па ўмацаванню новай улады ў Грудзінаўскі валвыканком. Восенню 1919 г. Сцяпан Кандрычын назначаецца старшынёй Грудзінаўскага рэўкома і праводзіць вялікую работу па ажыццяўленню сацыяльна-эканамічных пераўтварэнняў, вёў барацьбу з контррэвалюцыяй і сабатажам. Вызначаўся прынцыповасцю і настойлівасцю. У вёсцы карыстаўся вялікім аўтарытэтам.

Але не давялося Сцяпану Парфенавічу ўбачыць тыя светлыя дні, аб якіх марыў, за прыбліжэнне якіх ён змагаўся з уласцівай яму энергіяй. У ноч на 29 мая 1920 г., калі С. П. Кандрычын вяртаўся з Грудзінаўкі ў Сідаравічы, дзе знаходзілася сям’я, ён быў па-зверску забіты недалёка ад вёскі Прыберажжа. Яго труп быў знойдзены ў жыце на былым панскім полі. Пахавалі С. П. Кандрычына на паўночных «Странскіх» могілках. У забойстве спачатку западозрылі і арыштавалі былога повара памешчыка Кутлярскага Васіля Барыськова, якому ўдалося з-пад арышту ўцячы і схавацца.

У гады Вялікай Айчыннай вайны ў в. Прыберажжа гітлераўцы арыштавалі селяніна Макара Прахарэнку і даручылі паліцаю Фёдару Сакалову (па мянушцы Галдаеў) адвезці яго ў Быхаў у паліцыю. Каля вёскі Перакладавічы партызаны захапілі Галдаева. Пры вобыску ў яго быў знойдзены імянны рэвальвер з надпісам: «Кандрычыну С. П. за ўзорнае выкананне асобага задання». Аб гэтым расказаў сын Макара Прахарэнкі. Жыхары Сідаравіч шануюць памяць рэвалюцыянераў -- змагароў за новае жыццё. 30 кастрычніка 1987 г. на магіле С. П. Кандрычына ўстаноўлены помнік. 

І. Гуркоў

Пратакол міжведамаснай нарады 25 лютага 1919 г. пры эканамічна-прававым аддзеле народнага камісарыята па замежных справах

Повестка дня:

1. О выделении Гомельской губернии.

2. Об установлении границ с Украиной.

Присутствовали:

Иванов и Мальцев -- представители Украинского правительства.

Спасский -- представитель Наркомвнудела.

Копнер -- уполномоченный Совнаркома по делам Белоруссии.

Кацаф -- представитель Могилевского ревкома.

Инденбаум -- представитель Могилевского губисполклма.

Представители Народного Комиссариата по иностраннвм делам профессор Немировский и Крутиков.

Заседание открывается в 8 час. 30 мин. Председатель профессор Немировский, секретарь Крутиков. 

Заслушано: о выделении Гомельской губернии.
 

Постановлено: совещание единогласно признало необходимым перенести губернский административный центр из Могилева в Гомель.

1) Из состава Могилевской губернии уезды: Быховский, Могилевский, Чаусский, Рогачевский, Чериковский и части Горецкого и Климовичского

Принимается единогласно.

Дзяржархіў Магілёўскай вобл., ф. 79, спр.1, воп.1, л.103. 

Першая мірная вясна

Вясной 1919 г. Магілёўскі павятовы зямельны аддзел прыняў рашэнне «правесці самымі рашучымі мерамі агульную мабілізацыю коней ва ўсім раёне Магілёўскага павета для патрэб веснавых палявых работ». Гэта датычылася  перш за ўсё кулацкіх гаспадарак, у якіх было па некалькі коней, у той час як больш двух тысяч сялян павета звярнуліся ў земаддзел з просьбай выдзеліць ім цяглавую сілу на час палявых работ.

Пытанне аб землеўладкаванні і пасяўной кампаніі было галоўным і на сабраўшымся 25 мая 1919 г. 3-ім павятовым з’ездзе Саветаў. Дэлегаты з’езда ўважліва выслухалі даклады з месц. Нялёгкая спадчына дасталася маладой Беларусі ад старога рэжыму, ад іншаземнай акупацыі. Не хапала плугоў, барон і іншага сельскагаспадарчага інвентару, былі разбураны і спалены многія гаспадарчыя пабудовы: млыны, амбары, хлявы для жывёлы. Толькі яшчэ пачыналася перабудова сялянскай свядомасці: яшчэ былі жывучымі ўласніцкія настроі, сяляне яшчэ толькі што вучыліся думаць дзяржаўнымі маштабамі.

Дэлегаты ад Княжыцкай воласці Акулаў, ад Палыкавіцкай Карыткін, Вендаражскай Вераценнікаў, ад Вейнянскай Радзялаў і іншыя гаварылі аб складаным харчовым становішчы ў валасцях, аб недахопу насення і інвентару, патрабавалі ўзмацніць палітыка-масавую растлумачальную работу сярод насельніцтва, рыхтаваць агітатараў і прапагандыстаў, якія добра ведаюць мясцовыя ўмовы і здолеюць растлумачыць сялянам, што з вызваленнем Магілёўшчыны рэвалюцыйная барацьба з ворагамі Савецкай улады не закончана, што яна яшчэ патрабуе вялікага напружання ўсіх сіл. Адначасова з гэтым выступаўшыя прадстаўнікі валасцей адзначалі, што насельніцтва павета цалкам падтрымлівае сваю ўладу. Сяляне прыкладуць усе намаганні, каб узараць і пасеяць усю прыгодную зямлю, дапамогуць сем’ям чырвонаармейцаў. У вёсках адкрываюцца новыя школы, хаты-чытальні, фельчарскія пункты.

Асаблівую ўвагу ўдзяліў з’езд гаспадаркам першых камун, сельскагаспадарчых арцелей. Ім у першую чаргу адводзіліся землі былых памешчыцкіх маёнткаў, аказвалася дапамога насеннем і інвентаром.

З. Якаўлева, “За камуністычную працу”. 16 мая 1968.

Ко всем владельцам и управляющим мельниц Могилевского, Чаусского, Быховского уездов и г. Копыси 

Не желая прибегнуть к строгим репрессивным мерам за непредставление сведений по анкетам и не желая закрывать целый ряд мельниц, особенно на уездах, за неисполнение обязательного постановления № 2 Могилевский Окружной Совет Народного хозяйства вместе с Могилевским Земельным Отделом и Могилевским продовольственным комитетом сзывает съезд всех владельцев и управляющих мельниц, находящихся в пределах Могилевского, Чаусского, Быховского уездов и гор. Копыси.

На съезде будут выработаны условия перемола и план нормального снабжения всех мельниц ремонтным и смазочным материалом и топливом. Мельницы, владельцы и управляющие которых не явятся на съезд, не войдут в общий план снабжения и безусловно будут закрыты. 

Съезд состоится в Могилеве 24 июля 1919 г. Место явки -- Отдел Разных Производств, Могилев, Пожарный пер., д. № 4.

Председатель Могилевского Совнархоза Н. Г. Кирзнер

Комиссар Могилевского Уездгорпродкома Юдин

Заведующий Земотделом Воленберг

Дзяржархіў Магілёўскай вобл., ф. 83, воп. 1, спр. 29, ст.373.

Паведамленне газеты “Соха и молот” аб арганізацыі Валрэўкомаў у Магілёўскім павеце

16 верасня 1919 г.

Работа многіх валвыканкомаў Магілёўскага павета моцна кульгала. Указанні і інструкцыі розных павятовых аддзелаў або зусім не праводзіліся ў жыццё, або праводзіліся толькі фармальна. Намаганні інструктараў аддзела кіравання ні да чаго не прыводзілі, бо віна ляжала на саміх членах валвыканкомаў, якія не жадалі працаваць.

Лічачы неабходным, асабліва ў даны момант, наладзіць работу ў вёсцы, павятовы рэўком пастанавіў: усюды, дзе гэта патрэбна, часова замяніць валвыканкомы рэўкомамі.

У валасцях, блізкіх ад фронту --Вендаражскай, Царкоўішчанскай, Бялыніцкай, Цяцерынскай, -- ужо ўтвораны рэўкомы. У кожны рэўком уваходзяць 2 мясцовыя работнікі і па назначэнню паветрэўкома як старшыня -- яшчэ адзін мясцовы работнік. Астатнія воласці аб’язджаюцца членамі калегіі ад упраўлення для выяснення становішча і наладжвання работы.

Паведамленне аб з’ездзе старшынь валасных выканкомаў і рэўкомаў Магілёўскага павета

5 кастрычніка 1919 г.

5 кастрычніка ў памяшканні павятова-гарадскога выканкома адбыўся з’езд прадстаўнікоў валасных выканкомаў Магілёўскага павета…

1. У першую чаргу заслухоўваюцца даклады з месцаў.

Вяйнянская воласць

Тав. Галіноўскі. Па меры магчымасці забяспечваюцца сем’і чырвонаармейцаў. За час з 1 студзеня па 1 кастрычніка па сабесу выдадзена каля 600000 рублёў. Работа зямельнага аддзела па мноству незалежачых прычын не зусім паспяховая, можа здарыцца так, што не ўсе землі будуць засеяны азімымі. Харчовае становішча можна прызнаць дрэнным, моцна адбіваецца беднасць насельніцтва. Работа аддзела народнай адукацыі ў дастатковай ступені паспяховая. У воласці адкрыта 5 новых школ, праводзіцца рамонт школьных памяшканняў, праходзяць перавыбары школьных работнікаў. Функцыянуе цэнтральная бібліятэка. У фінансавых адносінах валвыканком забяспечаны недастаткова, мясцовых сродкаў мала, падаткі слаба паступаюць. Настрой насельніцтва адназначна схіляецца на бок Савецкай улады.

Палыкавіцкая воласць

Тав. Французаў. Сем’і чырвонаармейцаў забяспечваюцца спраўна, грашовыя дапамогі выдадзены ім па верасень месяц уключна. Акрамя таго, чырвонаармейскім сем’ям раздадзена 50 пудоў жыта на пасеў з ліку 200 пудоў, адпушчаных для гэтай мэты паветземаддзелам. Работа аддзела народнай адукацыі праходзіць паспяхова, у воласці функцыянуе 1 школа другой ступені. Хутка пачне працаваць цэнтральная бібліятэка. Вострай патрэбы ў школьных памяшканнях няма. Падаткі і нядоімкі паступаюць слаба. Харчовае становішча воласці няважнае, колькасць дызерціраў значна скарацілася.

Вендаражская воласць

Тав. Эстэркін. Найпершай задачай новаўтворанага рэўкома было ўстанаўленне нармальнай дзейнасці ўсіх аддзелаў. Сельскія саветы ўсё яшчэ дзейнічаюць слаба. Забеспячэнне чырвонаармейскіх сем’яў пастаўлена добра. 200 пудоў жыта, выдзеленага паветземкомам для сяўбы, раздзелены. Работа зямельнага аддзела не наладжана, праяўляюцца вынікі работы ранейшага выканкома. Харчовае забеспячэнне воласці няважнае. Ёсць 4 млыны, але яны патрабуюць рамонту. Фінансавае становішча вельмі дрэннае. Падаткі паступаюць слаба, мясцовых сродкаў няма зусім. Аддзел народнай асветы за ўсё лета не праявіў сябе ніяк. Школы не рамантаваліся. З вяртаннем школьных работнікаў з павятовых курсаў работа пачала наладжвацца. Хутка пачне функцыянаваць цэнтральная валасная бібліятэка. Валвыканком працуе добра. Дызерцірства выкараняецца.

Таўпечыцкая воласць

Тав. Жогаў. Работа валвыканкома не зусім паспяховая. Адчуваецца недахоп узброенай сілы. Фінансавае становішча дрэннае. За ўвесь час рэўпадатку спагнана 65000 рублёў. Прагрэсіўна-падаходнага падатку паступіла ўсяго 15000 рублёў. Даводзілася браць пазыку для мясцовых патрэб з паступленняў. Работа ўсіх аддзелаў тармозіцца адсутнасцю сродкаў. Па аддзелу народнай адукацыі адкрыты 2 новыя школьныя комплексы, арганізавана сталярная майстэрня. У воласці ёсць 23 хаты-чытальні.

Княжыцкая воласць

Тав. Калінаў. Выканком вельмі заняты выкананнем розных ваенных нарадаў. Барацьба з дэзерцірствам дае станоўчыя вынікі. Мабілізацыя коней і працоўная павіннасць праходзяць таксама паспяхова. Культурна-асветная дзейнасць развіваецца даволі інтэнсіўна. Аддзелам народнай адукацыі адкрыта школа другой ступені, размяркоўваецца літаратура па школах і хатах-чытальнях.

Паведамленне газеты “Путь Советов” аб правядзенні “тыдня фронту” ў Магілёўскім павеце

14 красавіка 1920 г.

“Тыдзень фронту” прайшоў па павету вельмі добра. У вёсцы праведзена энергічная агітацыя. Сяляне ахвотна давалі зброю і прадукты. Грашыма было сабрана звыш 1000000 рублёў. Падлік вынікаў “Тыдня фронту” яшчэ не закончаны. 

